
homosexualitatea 

Haurra adoptatzea onartu diete Bizkaiko bi lesbiana bikoteri 
EAEko Izatezko Bikoteen Legearen 8. artikuluari jarritako helegitea bertan behera geratu zenetik, hiru alditan baimendu da adopzioa EAEn 


erredakzioa - DONOSTIA Bizkaiko bi emakume lesbianak beren bikotekideen haurrak adoptatu ahal izango dituzte, Gernika eta Bilboko epaitegiek erabaki berri dutenez. Ez da lehen aldia, ordea, Euskal Herrian bikote homosexualei adopzio eskubidea aitortzen zaiena. Izan ere, Nafarroan iazko otsailean Iruñeko Familia Epaitegiak gisa bereko adopzioa baimendu zien bi emakume bikoteri. Bizkaian, haatik, lehen aldia da bikote homosexualek adopzio eskubidea gauzatzen dutena, PPk EAEko Izatezko Bikoteen Legearen 8. artikuluari adopzio eskubidea onartzen duena helegitea jarri baitzion. Espainiako Auzitegi Konstituzionalak urtarrilean utzi zuen bertan behera helegite hura eta ordutik zuten izatezko bikoteek haurrak adoptatzeko aukera. Hiru kasu izan dira ordutik: Bizkaian bi eta Gipuzkoan bat. 

Nafarroako Izatezko Bikoteen Legea 2000ko uztailan onartu zuen Nafarroako Parlamentuak. UPNk izan ezik, orduko alderdi politiko guztiek aldeko botoa eman zioten legeari. UPNk Espainiako Auzitegi Konstituzionalean legearen aurkako helegitea aurkeztu zuen berehala; Araban, Bizkaian eta Gipuzkoan ez bezala, errekurtsoa bide arruntetik egin zuen, eta horrek ez zuen legea bertan behera uztera behartu. Espainiako Auzitegi Konstituzionalak, dena den, oraindik ez du bertan behera utzi UPNren helegitea.Bizkaiko bi emakume bikoteri haurren adopzioa onartzeko erabakia Gernikako bigarren Instantziako eta Bilboko bosgarren Instantziako Epaitegiek hartu zuten, otsailaren 21ean eta otsailaren 22an, hurrenez hurren. Erabaki judizial horiek baimena ematen diete bi emakumeri, beren neska-lagunen haur biologikoak adoptatzeko eta haurrei bi amen abizenak jartzeko. Berdindu eta Aldarte lesbiana, gay eta transexualen arretarako zerbitzuek eman zuten atzo auto horien berri. Autoetan esaten denez, «Estatuak gizartean dauden bizikidetza modu guztiei erantzuteko betebeharra du, ordenamendu juridikoa Espainiako Konstituzioaren 14. artikuluak onartzen duen berdintasun juridikoaren printzipioarekin eta diskriminazio debekuarekin bat egin dezan». Horrez gain, autoek diote Konstituzioak familia mota guztiak babestu behar dituela, 39. artikuluan ez baita familia mota zehatz batetaz soilik hitz egiten. Epaileen arabera, Konstituzioaren artikulu horretan aintzat hartzen dira «iraunkorrak eta egonkorrak diren familia» mota guztiak, eta ez soilik eredu bakarra. 
EAEko Izatezko Bikoteen Legea Bi emakume bikote horiei adopzio eskubidea aitortzeko hartutako erabakietan, aintzat hartzen da Arabako, Bizkaiko eta Gipuzkoako Izatezko Bikoteen 8. artikuluak dioena ere. Izan ere, artikulu horrek bikote homosexualei umeak adopzioan hartzeko aukera ematen die. 

Berdindu eta Aldarte elkarteek auto horietako batean jasotzen den beste elementu bat ere nabarmendu nahi dute: «Auto horretan gogorarazten da adopzioaren helburua adingabea babestea dela. Horretarako, kontuan hartzen dira amaren izaera, osasuna, egoera ekonomikoa, familia giroa eta haurra hezteko gai ote den. Kasu honetan, horretarako gai dela ondorioztatzen da». Bi elkarteok pozik hartu dituzte Bizkaiko bi epaitegi horiek hartu dituzten erabakiak. Beren ustez, erabakiok haurrak familia homosexualetan arazorik gabe hezten direla baieztatu dute. Umeak adoptatu nahi dituzten bikote homosexualak prozesua hastera animatu dituzte. 
